
 «Ezagutzak garrantzitsuak dira, baina informazioa hautatzen ikasi behar dugu» 

Tapio Saavala, Europako batzordeko Oinarrizko Konpetentzien arduraduna 

Konpetentziak bizitzako gorabeherei aurre egiteko ezinbestekoak dira; ikasten ikastea eta motibazioari eustea ezinbestekotzat jotzen ditu Tapio Saavalak 

Maite Asensio 

Bilbo 

Gizarteko aldaketetara moldatu ahal izateko, pertsonak bizitza osoan ikasteko prestatu behar direla nabarmendu zuen atzo Tapio Saavala Europako Batzordeko Oinarrizko Konpetentzien Arduradunak. Hain zuzen ere, aditu finlandiarrak nazioarteko ikuspegia ekarri du, oinarrizko hezkuntza konpetentziei buruz jarduteko egunotan Bilbon egindako Estatuko Eskola Kontseiluen Topaketetara . 

Konpetentzietan oinarritutako hezkuntzaren bidez lortzen da ohiko edukiak ikasi eta ikasitako hori egoerei aurre egiteko erabiltzen . Nola irakasten da hori? 

Ezagutzen, trebetasunen eta jarreren arteko konbinazioak dira konpetentziak. Ikasitako ezagutzak aplika daitezke; bizitzan, lan munduan, besteekiko harremanetan... behar diren trebetasunak ikas daitezke; eta ikasten jarraitzeko jarrera aproposa izatea ezinbestekoa da. Definizioz, ezin dira trebetasunak irakurketaren bidez irakatsi, ikasteko molde biziagoak antolatu behar dira. Funtsean, ikasleak ikasi behar dutenari buruz hausnartzera bultzatuko dituzten ekintzak antolatu behar dira, eta ikasi behar duten hori praktikoa izateko moduan ikas dezaten lortu behar da. Metodologian eragiten du: ikasleen arteko elkarlana sustatu behar da, irakaskuntza anitzagoa landu, ikasleak gelatik atera, eta bestelako eragileak eskolan sartu. 

Konpetentziak zeharkakoak izateak irakasteko prozesua zailtzen al du? 

Irakaskuntza erronka handiagoa bihurtzen du. Irakaspenek gazteen konpetentziei zein ekarpen handia egiten dien jakin behar dute irakasleek. Beste irakasle eta ikasgaiekiko elkarlana noiz den beharrezkoa, eta herritartasunera bideratutako egitasmoetan noiz parte hartu behar duten ere jakin behar dute. Beraz, eskolan argi ulertu behar dute konpetentziak nola bultza daitezkeen eta irakasle bakoitzaren egitekoa zein den. Irakasleek ere euren konpetentziak garatu behar dituzte, molde berrien arabera irakasten ikasi behar dute. 

Jakite hutsetik egiten jakitera pasatu gara. Zein da jauzi horren gakoa? 

Ezagutzak garrantzitsuak dira, baina egungo gizarteari erreparatuta, gero eta informazio gehiago dugula ikusiko dugu. Ezin dugu informazio hori guztia barneratu, beraz, informazio guztiaren artean, fidagarria, baliozkoa eta garrantzitsua dena hautatzen ikasi behar dugu, ezagutza hori behar bezala erabiltzeko. 

Egungo ikasleek izango dituzten lanbideen erdiek trebetasun bereziak eskatzen dituztela esan duzu. Beraz, konpetentzia horiek baliagarriak izango zaizkie etorkizunean. 

Bai. Derrigorrezko hezkuntzan ikasten ikas dezaten da garrantzitsuena, baita ikasten jarraitzeko motibatuta egon daitezen ere. Izan ere, gaur egun ezin dugu iragarri nola izango den gure bizimodua 20 edo 30 urte barru, eta, beraz, ezin dugu jakin zein trebetasun beharko dituzten orduan. Hartara, etorkizuneko aldaketei aurre egiteko, ikasten jakin behar dute, eta ikasten jarraitzeko motibatuta egon behar dute. Ikasten ikastea gakoa da, lanpostu on bat eskuratzeko ez ezik, nork bere burua ase sentitzeko eta ingurukoekin harreman ona izateko ere. 

Nola hitzartzen dira konpetentzien inguruko gaiak Europako Batzordean? 

30 herrialde inguruk parte hartzen dute prozesuan. Herrialde bakoitzak aditu onenak bidaltzen ditu Bruselara, eta bilerak eta lan taldeak egin ditugu. Bertan, oinarrizko zortzi konpetentzia identifikatu dira. Baina Europako esparrua erreferentea da: herrialdeetako agintarien, langileen eta ikasleen abiapuntua ezartzen da, baina herrialde bakoitzeko egoeraren arabera aplikatzen da. Eskolek curriculumen bidez garatzen dute Europak ezarritakoa. 

Orduan, munduko haur guztiek ikasi beharreko konpetentziak dira, nolabait. 

Bai, gazte guztiek ikasi beharko lituzkete oinarrizko zortzi konpetentzia horiek. Oso zaila da konpetentziak banaka ikastea, elkarrekin lotuta daudelako, baina bat nabarmentzekotan, ikasten ikastea ezinbestekoa dela esango nuke. Ikasteko gaitasuna baduzu, zure ikasteko molde egokiena zein den badakizu eta motibatuta bazaude, mundua zurea da. 

Zer gertatzen da ikasketak amaitzeko aukerarik ez dutenekin? 

Herrialdearen eta egoeraren araberakoa da; batzuetan lanean hasten dira, eta bizimodu duina eramateko gai dira. Baina kezka bat dago: bizitza aldatzen bazaie, nola egiten diote aurre aldaketa horri? Ikasketak amaitu ez dituzten batzuek gizartera moldatzeko arazoak izaten dituzte. Mundua hain azkar aldatzen denez, bigarren aukerak emateko bideak sortu behar ditugu, hezkuntzara itzultzeko aukera izan dezaten. Horrek ez du esan nahi liburuen aurrean jarri behar ditugunik, ikasteko molde biziagoak eman behar dizkiegula baizik. Lanean ere ikasi egiten da, eta hezkuntza informal horretan lortutako trebetasunak ere aitortu egin behar zaizkie. 

Gurea bezalako herri txikietan, nola sar daitezke hizkuntzaren eta kulturaren alorreko bereizgarritasunak hezkuntzan? 

Konpetentzia sozial eta zibilek identitateei erreparatzen diete. Identitate asko eduki daitezke (tokikoa, eskualdekoa, nazionala, europarra eta mundukoa) norbere burujabetasuna galdu gabe. Gauza bera gertatzen da hizkuntzekin: atzerriko hizkuntzarik ikasten duenak ama hizkuntzan dituen trebetasunei eutsi beharko lieke. Hala ere, herrialde bakoitzak egituratzen du bere hizkuntza politika. 

 Konpetentziak garatzeko autonomia eskatu dute zentroek 

Oinarrizko hezkuntza konpetentziak garatu ahal izateko, autonomia handiagoa eskatu zuten atzo ikastetxeek. Bilbon egindako Estatuko Eskola Kontseiluen Topaketetan, hezkuntza administrazioei zuzendutako dokumentua onartu dute eragileek. Bertan, konpetentzia bidezko hezkuntzaren erronkari aurre egiteko, zentro bakoitzak bere hezkuntza proiektua definitzeko eta antolatzeko autonomia izatea eskatu dute. Halaber, hezkuntza komunitatearen parte-hartzea sustatu beharra nabarmendu dute. 

Bestalde, konpetentzien garrantzia azpimarratu du Konrado Mugertza Euskadiko Eskola Kontseiluko presidenteak: «Konpetentziak garatzeko curriculum berria Europako Batasunak orain arte hezkuntza arloan lortu duen akordio nagusia da» . 

